Darlleniadau Dramatig

Yr Eglwys Fore
Actau 2: 36-47
Pedr


Felly dw i am i Israel gyfan ddeall hyn: Mae Duw wedi gwneud yr Iesu 



wnaethoch chi ei groeshoelio yn Arglwydd, a Meseia.

Llefarydd

Roedd pobl wedi eu hysgwyd i'r byw gan beth ddwedodd Pedr, a dyma 



nhw'n gofyn iddo ac i’r apostolion eraill;

Person 

Frodyr, beth ddylen ni wneud?

Pedr


Rhaid i chi droi cefn ar eich pechod, a chael eich bedyddio fel arwydd eich 


bod yn perthyn i Iesu y Meseia a bod Duw yn maddau eich pechodau chi. 



Wedyn byddwch chi'n derbyn yr Ysbryd Glân yn rhodd gan Dduw. Mae 



Duw wedi addo hyn i chi ac i'ch disgynyddion, ac i bobl sy'n byw yn bell i 



ffwrdd – pawb fydd yr Arglwydd ein Duw yn eu galw ato’i hun.

Llefarydd

Aeth Pedr yn ei flaen i ddweud llawer iawn mwy wrthyn nhw. Roedd yn eu 



rhybuddio nhw ac yn apelio’n daer:

Pedr


Achubwch eich hunain o afael y gymdeithas droëdig yma!

Llefarydd

Dyma’r rhai wnaeth gredu beth oedd Pedr yn ei ddweud yn cael eu 




bedyddio – tua tair mil ohonyn nhw y diwrnod hwnnw! Roedden nhw'n dal 



ati o ddifri. Yn dilyn beth oedd yr apostolion yn ei ddysgu, yn rhannu 



popeth, yn bwyta a dathlu Swper yr Arglwydd ac yn gweddïo gyda'i gilydd. 


Roedd rhyw ymdeimlad o ryfeddod dwfn yn eu plith nhw.



Roedd yr apostolion yn gwneud gwyrthiau rhyfeddol oedd yn dangos fod 





Duw gyda nhw. Roedd pawb oedd yn credu yn teimlo eu bod nhw’n un 



teulu, ac yn rhannu popeth gyda'i gilydd. Roedden nhw’n gwerthu eu 



heiddo er mwyn gallu helpu pwy bynnag oedd mewn angen. Roedden 



nhw’n dal ati i gyfarfod bob dydd yng nghwrt y deml, ac yn bwyta a dathlu 



Swper yr Arglwydd yn nhai ei gilydd. Roedden nhw’n moli Duw, ac roedd 



agwedd pobl tuag atyn nhw yn bositif iawn. Roedd mwy a mwy o bobl yn 



ymuno â nhw, ac yn cael eu hachub gan Dduw, bob dydd.

